
G‘ALLACHILIK KLASTERLARIDA 
BUXGALTERIYA HISOBINING  XUSUSIYATLARI 

VA XORIJ TAJRIBALARI ASOSIDA 
TAKOMILLASHTIRISH

Yuldashev Sherali Xaitovich
SamDVMChBU iqtisodiyot fakulteti assistenti

Xusanov Jaloliddin Xolmamat oʻgʻli, Tolibov Azamatjon Olimovich
Iqtisodiyot fakulteti buxgalteriya hisobi va audit yo‘nalishi 2-bosqich talabalari

Annotatsiya: Ushbu maqola O‘zbekistonda g‘allachilik klasterlarda buxgalteriya hisobining xususiyatlari va xorij tajribalari 
asosida takomollashtirilishi tahlil qiladi.  Maqolada Mamlakatimizda g‘allachilik klasterini tashkil etish va faoliyatini yo‘lga 
qo‘yish, klasterning afzallik tomonlarini, qaysi omillar hisobiga rivojlanishi,  Mahsulot ekishdan to tayyor mahsulotgacha 
bo‘lgan jarayonni yagona texnologik tizimga birlashtirilishi, javobgarlok markazlarida hisobning o‘ziga xos xususiyatlari 
asosida takomillashtiriladi. Shuningdek, jahon tajribasida klasterlarning shakllanish maqsadiga ko‘ra modellari ko‘rib 
chiqiladi.

Kalit soʻzlar: Klaster, Agroklaster, korporatsiya, inkorporatsiya, xududiy ixtisoslashuv, mahalliylashtirish.

Abstract: This article analyzes the evolutionism of accounting in granular clusters in Uzbekistan on the basis of 
characteristics and foreign experience.  In the article, the organization and organization of the activities of the grading 
cluster in our country, the advantages of the cluster, at what factors it develops, the process from product planting to 
finished products is combined into a single technological system, improved on the basis of the specifics of accounting 
in the Centers of responsibility. Also in world experience, models of clusters according to the purpose of formation are 
considered.

Key words: Cluster, Agrocluster, Corporation, negation, divine specialization, localization.

Аннотация: В данной статье анализируются особенности учета в зерноводческих кластерах Узбекистана 
и их совершенствование на основе зарубежного опыта. В статье рассматриваются вопросы организации 
и функционирования зерноводческого кластера в нашей стране, преимущества кластера, факторы, 
способствующие его развитию, интеграция процесса от посадки до готовой продукции в единую технологическую 
систему, особенности учета в центрах ответственности. Также рассматриваются модели кластеров по цели их 
формирования в мировом опыте.

Ключевые слова: Кластер, Агрокластер, корпорация, инкорпорация, территориальная специализация, 
локализация.

K I R I S H
So‘nggi yillarda O‘zbekistonning barcha tarmoqlari kabi, qishloq xo‘jaligida ham chuqur tarkibiy islohotlar 

amalga oshirilmoqda. Ayni vaqtda hozirgi murakkab va qaltis davr dunyo miqyosida agrar sohaning hal 
qiluvchi o‘rni va ahamiyatini yana bir bor yaqqol ko‘rsatib bermoqda. Mavjud resurs va imkoniyatlardan oqilona 
foydalanib, aholini qishloq xo‘jalik mahsulotlari bilan kafolatli ta’minlash, sohada yangi ish o‘rinlari yaratish, 
manfaatdorlikni yanada oshirish eng muhim masalaga aylanmoqda.

Bugungi kunda qishloq xo‘jaligini jadal rivojlantirish, uning iqtisodiy samaradorligini oshirish, qishloq 
aholisining turmush sharoitini yanada yaxshilash, manfaatdorligini ta’minlash masalalari bevosita qishloq 
xo‘jaligini boshqarishning zamonaviy usuli – klasterlar tizimi bilan bog‘liq. Ta’bir joiz bo‘lsa, ushbu yangi tuzilma 
o‘tgan juda qisqa vaqt ichida agrar sohani harakatlantiruvchi yetakchi kuch – drayveriga aylandi. Klasterning 
afzallik tomonlari nimada? U qaysi omillar hisobiga rivojlanyapti? Keyingi yillarda katta e’tibor qaratilayotgan 
qishloq xo‘jaligining mazkur yo‘nalishi o‘zini qay darajada oqlayapti?

M A V Z U G A  O I D  A D A B I Y O T L A R  S H A R H I
1991-yilda Maykl Porter o‘zining – Xalqlarning raqobatdosh ustunligi asarida iqtisodiy o‘sishning potensialini 

aniqlashda klasterlardan foydalanish va shu tufayli yagona korxonalardan farqli ravishda sanoat klasterlarini 
rivojlantirish ustunliklarini aniqlab berdi. Klasterdagi moliyaviy munosabatlar vertikal (mijoz/etkazib beruvchi) va 
gorizontal (mijozlar, texnologiya, kanallar) yo‘nalishda shakllanadi, deb ta’kidlab o‘tdi. 

Klaster – bu xomashyo yetishtirishdan boshlab, to qayta ishlangan tayyor mahsulotni iste’molchiga yetkazib 
berishgacha bo‘lgan jarayonlarni qamrab olgan bir butun tizim. Klaster – bu qo‘shilgan qiymat zanjirining barcha 
ishtirokchilari (fermerlar, qayta ishlovchi korxona, eksportyor)ni bir maqsad sari jamlagan korxonalar guruhidir.

Uning maqsadi:
 	 mahsulot yetishtirishdan boshlab, tayyor iste’molga qadar qayta ishlash jarayonlarini qamrab olish, 

qo‘shilgan qiymat zanjirini yaratish va yakunida olinadigan tayyor mahsulotlarni ichki va tashqi bozorlarga 
yo‘naltirish;

 	 mahsulot yetishtirishda zamonaviy innovatsion texnologiyalarni jalb qilish orqali agrotexnik tadbirlarni 
yangilash, hosildorlikni bir necha barobarga oshirish;

 	 optimal xarajat qilib, ko‘p daromad olish, mahsulot yetishtiruvchilarning moliyaviy holatini yaxshilash;
 	 mahsulot yetishtiruvchilar moddiy-texnik bazasini zamonaviy qishloq xo‘jaligi texnikalari va uskunalari 

bilan boyitish, ularga xizmat ko‘rsatishni va infratuzilma obyektlarini yangilashdan iborat.
Agroklaster – qishloq xo‘jaligining davlat – ilmiy-tadqiqot – qayta ishlash – biznes kabi subyektlarning 

o‘zaro bozor tamoyillariga mos munosabatlarini mujassamlashtirgan subyekt hisoblanadi. 
Bu tizim dehqonlar, agrar soha vakillariga yangicha, zamonaviy uslubda ishlashni o‘rgatadi. Mahsulot 

ekishdan to tayyor mahsulotgacha bo‘lgan jarayonni yagona texnologik tizimga birlashtirgan ishlab 
chiqarishning yangi majmuasi ilm-fan yutuqlarini, yangi innovatsion texnologiyalarni amaliyotga joriy etishga 
ham keng yo‘l ochib beradi. Qishloq xo‘jaligi sohasi rivojlangan xorijiy mamlakatlar tajribasi shuni ko‘rsatadiki, 
agrosanoat klasterlari faoliyati qonun (normativ-huquqiy hujjat) bilan to‘g‘ridan-to‘g‘ri tartibga solinmagan. 
Mazkur munosabatlar fuqarolik-huquqiy munosabatlar asosida, jumladan sheriklik shartnomasi, qishloq xo‘jaligi 
subyektlarining kooperatsiyaga birlashishi orqali amalga oshiriladi.

T A H L I L  V A  N A T I J A L A R 
Kanadada klaster deganda fermer xo‘jaliklari sheriklik shartnomasi asosida (masalan, Ontario provinsiyasida 

fermerlarning 30 foizi sheriklik shartnomasi asosida faoliyat yuritadi) yoki bir nechta fermerlardan iborat 
inkorporatsiyaga yoxud yirik qishloq xo‘jaligi korporatsiyalariga birlashgan holda faoliyati tushuniladi.

	 Shu bilan birga, jahon tajribasida klasterlarning shakllanish maqsadiga ko‘ra oltita modeli mavjud:
	 Italiya modeli – kichik firmalarning katta assotsiatsiyalar bilan raqobatbardoshligini oshirish uchun 

o‘zaro birlashishi;
	 Yaponiya modeli – ko‘plab yetkazib beruvchilarning integratsiyalashgan yirik yetakchi firma atrofida 

shakllanadigan ishlab chiqarish zanjiri. Bu model texnologik jihatdan murakkab mahsulotlar ishlab chiqishga 
qaratilgan;

	 Finlyandiya modeli – yuqori texnologiyali innovatsiyalarni joriy etish, ishlab chiqarishni ta’lim va tadqiqot 
bilan integratsiya qilish, korxonalarni milliylashtirish maqsadida biznes va institutlar birlashuvi. Bu model tabiiy 
resurslari ko‘p bo‘lmagan kichikroq mamlakatlar uchun mos keladi;

	 Shimoliy Amerika modeli – korxonalar o‘rtasidagi aniq raqobat bilan tavsiflanib, ishlab chiqarish 
jarayonida yaqin aloqalarni o‘rnatishni nazarda tutmaydi. Bu model klasterdagi yetkazib beruvchilar o‘rtasidagi 
raqobat tufayli, shuningdek, ommaviy ishlab chiqarish sababli bosh kompaniya yakuniy mahsulotning past 
narxiga erishish imkoniyatiga ega bo‘ladi;

	 Hind-Xitoy modeli – bu modelda davlat asosiy rol o‘ynaydi. Asosiy e’tibor chet el investitsiyalariga 
qaratilgan bo‘lib, ular zamonaviy texnologiyalarni olib kirilishi va davlatning jahon bozorlariga chiqishini 
ta’minlaydi;

	 Sobiq Ittifoq modeli – bozor munosabatlari va raqobat minimallashtirilgan holda, ishlab chiqarish yirik 
firmalarda to‘planadi. Bu model aholi zichligi past va kam rivojlangan mintaqalarning sanoatida qo‘llaniladi.

Rivojlangan xorijiy mamlakatlar tajribasi shuni ko‘rsatadiki, klasterlar faoliyatini innovatsion qo‘llab-
quvvatlash maqsadida ularni innovatsiya maktablari, institutlar, markazlar va boshqa shu kabi muassasalar 
bilan uzviy bog‘liqligi ta’minlanadi. Bu esa klasterlar faoliyatining samaradorligini oshirish, ishlab chiqarishda 
innovatsiyani joriy etish, shuningdek, mamlakatning jahon bozoriga chiqishida raqobatbardoshligini ta’minlaydi. 
Xususan, Finlyandiyada innovatsiyani klasterlar bilan integratsiyasini ta’minlash maqsadida bir qancha tadqiqot 
muassasalari tuzilgan.

O‘zbekistonda agrar sohani isloh qilish, unga bozor mexanizmlari va zamonaviy texnologiyalarni joriy etish 
borasida izchil chora-tadbirlar amalga oshirilmoqda. Qishloq xo‘jaligi va oziq-ovqat tarmog‘ini modernizatsiyalash, 
diversifikatsiya qilish va barqaror o‘sishini qo‘llab-quvvatlash uchun xususiy investitsiya kapitali oqimini 
ko‘paytirishni nazarda tutuvchi, sohada davlat ishtirokini kamaytirish va investitsiyaviy jozibadorlikni oshirish 
mexanizmlari joriy qilinmoqda.  

Xususan, klaster usuli yo‘lga qo‘yildi, bu esa bozor tamoyillariga o‘tishda, sohada davlat aralashuvini 
keskin kamaytirish, reja ortidan quvish va majburiy mehnat holatlariga butunlay chek qo‘yishda muhim omil 
bo‘lmoqda. Oxir-oqibat hosildorlik ham, daromad ham oshmoqda.

Shu jihatdan, Prezident Shavkat Mirziyoyev: «Klaster va manfaatdorlik – O‘zbekiston qishloq xo‘jaligining 
kelajagi», degani bejiz emas. Davlat rahbari 2020-yili Qishloq xo‘jaligi xodimlari kuni munosabati bilan dehqon 
va fermerlar, agroklasterlar egalariga yo‘llagan tabrigida «qishloq xo‘jaligi tarmog‘iga agroklaster tizimining joriy 
etilgani qisqa fursatda o‘zining ijobiy samarasini berayotgani»ni e’tirof etib o‘tgan edi.

Hozirgi vaqtda klasterlar dunyo mamlakatlari iqtisodiyotining samarali o‘sish drayveri sifatida iqtisodiy 
faoliyatning qariyb 17 foizini qamrab olgan.   

Masalan, AQShda 380 ta klaster bor va YAIMning qariyb 60 foizi ular hissasiga to‘g‘ri keladi. Italiya sanoatida 
band bo‘lganlarning 43 foizi 206 klasterda mehnat qiladi va mamlakat eksportida ushbu klasterlarning ulushi 
30 foizni tashkil etadi. Xitoyda 60 dan ortiq maxsus klasterlar 30 mingga yaqin korxonani birlashtiradi va ularda 
3,5 million kishi mehnat qiladi. Mazkur korxonalarda yiliga 200 milliard dollarga teng mahsulot ishlab chiqariladi.

Mamlakatimizda ham 2018–2022-yillarda klasterlarga yo‘naltirilgan investitsiyalar hajmi 5,2 marotaba, 
tizimda band bo‘lganlar soni esa 2,5 marotaba ortdi. Klasterlarning jami sanoat mahsulotlari eksportidagi ulushi 
2019-yilda 5 foizni tashkil etgan bo‘lsa, 2022-yilda 11,4 foizga yetdi. Bu ko‘rsatkich yillar davomida yanada ortib 
bormoqda.

O‘zbekistonda g‘allachilik klasterlari tomonidan 2020-yilda jami 838,7 ming tonna, shundan klasterlarga 
ajratilgan g‘alla maydonlardan 233,8 ming tonna, biriktirilgan fermer xo‘jaliklarida 604,8 ming tonna boshoqli 
don yetishtirildi. Barcha g‘allachilik klasterlari davlatga boshoqli don sotish kontraktatsiya shartnoma rejasini 
ortig‘i bilan bajarib, davlat ehtiyojlariga 366,2 ming tonna don sotildi.

G‘allachilik klasterlari tomonidan 2020-yilda qiymati 547,2 milliard so‘m (shundan salkam 194 milliard 
klasterlarning o‘z mablag‘lari) va 20,3 million dollar miqdorida xorijiy kredit mablag‘lari hisobiga 65 ta loyiha 
ishga tushirilib, 3 695 ta doimiy ish o‘rinlari yaratildi.

2021-yil hosili uchun 157 ta g‘allachilik klasterlariga 1 038 ming gektar g‘alla maydoni biriktirildi. Ular 
tomonidan jami 9 million tonna boshoqli don yetishtirilishi kutilmoqda. Klasterlar tomonidan 234 ming tonna 
don saqlaydigan ochiq maydonlar, 166 ming tonna yopiq omborlar, 156 ming tonna un mahsulotlari, 3,8 ming 
tonna non va non mahsulotlari hamda 79 ming tonna ozuqa-yem ishlab chiqarish quvvatiga ega sexlar ishga 
tushirildi.

Hududlarda 110 ta meva-sabzavotchilik kooperatsiyalari va 35 ta g‘allachilik klasterlari faoliyati yo‘lga 
qo‘yildi. Bunda, klasterlarning meva-sabzavot va yuqori qo‘shilgan qiymatga ega tayyor mahsulotlar ishlab 
chiqarish hajmini hamda eksportdagi ulushini 2 baravarga va ish o‘rinlarini 3 baravarga oshirish [O‘zbekiston 
Respublikasi Prezidentining 2022-yil 28-yanvardagi “2022–2026-yillarga mo‘ljallangan Yangi O‘zbekistonning 
taraqqiyot strategiyasi to‘g‘risida”gi PF-60-son farmoni] vazifalari belgilab berilgan.

Qishloq xo‘jaligi mahsulotlarini yetishtiruvchi klasterlarda «urug‘-ko‘chat–mahsulot yetishtirish–tayyorlash–
saqlash–qayta ishlash–transportirovka qilish–bozorga yetkazish» tamoyili bo‘yicha ishlab chiqarish yo‘lga 
qo‘yiladi. Natijada faqat mahsulot yetishtirish emas, balki urug‘ va ko‘chat, hamda mahsulot yetishtirish, 
tayyorlash, saqlash, qayta ishlash, transportirovka qilish va bozorga chiqarish bo‘yicha xo‘jalik yurituvchi 
subyektlar guruhi birlashadi.

X U L O S A  V A  T A K L I F L A R
Olib borilayotgan tadqiqotlar natijasi amaldagi me’yoriy-huquqiy hujjatlar asosida agroklasterlarda 

buxgalteriya hisobini tashkil etish va yuritishda quyidagi muammolar mavjudligini ko‘rsatmoqda:
 	 agroklasterlarda boshqaruv hisobining tamoyillari va usullarini o‘z ichiga olgan “Hisob siyosati” ishlab 

chiqilmaganligi;
 	 transfert bahoni shakllantirish uslubiyotining ishlab chiqilmaganligi;
 	 segmentar hisobotning shakllari va uni taqdim etish tartiblari mavjud emasligi;
 	 agroklasterning har bir ishtirokchisining moliyaviy natijalarini iqtisodiy asoslangan holda aniqlash 

imkoniyati mavjud emasligi;
 	 agroklaster ishtirokchilarining olingan jami foydadagi ulushini aniqlash va ularning qo‘shgan hissalariga 

qarab rag‘batlantirish mexanizmining ishlab chiqilmaganligi va h.k.

